
Annotatsiya: Mazkur maqolada “ICT WEEK Uzbekistan 2025” milliy texnologiyalar haftaligining natijalari va uning 
O‘zbekiston IT-ekotizimi rivojiga ta’siri tahlil qilinadi. Tadbir doirasida shakllangan investitsiya kelishuvlari, startap 
ekotizimining rivojlanishi, venchur kapital oqimi hamda xalqaro hamkorlik platformalarining mamlakat raqamli iqtisodiyoti 
va xizmatlar eksportini kengaytirishdagi ahamiyati yoritilgan.

Kalit soʻzlar: raqamli iqtisodiyot, IT Park Uzbekistan, ICT WEEK Uzbekistan, startap ekotizimi, venchur kapital, autsorsing 
xizmatlari, IT xizmatlar eksporti, innovatsiyalar.

Abstract: This article analyzes the outcomes of ICT WEEK Uzbekistan 2025 and its impact on the development of 
Uzbekistan’s IT ecosystem. The study highlights investment agreements, the growth of the startup ecosystem, venture 
capital flows, and international cooperation platforms that contribute to the expansion of the digital economy and the 
export of IT services in Uzbekistan.

Key words: digital economy, IT Park Uzbekistan, ICT WEEK Uzbekistan, startup ecosystem, venture capital, outsourcing 
services, IT services export, innovation.

Аннотация: В статье анализируются результаты национальной технологической недели ICT WEEK Uzbekistan 2025 
и её влияние на развитие IT-экосистемы Узбекистана. Рассматриваются инвестиционные соглашения, развитие 
стартап-экосистемы, приток венчурного капитала и международные платформы сотрудничества, способствующие 
расширению цифровой экономики и экспорта IT-услуг страны.

Ключевые слова: цифровая экономика, IT Park Uzbekistan, ICT WEEK Uzbekistan, стартап-экосистема, венчурный 
капитал, аутсорсинговые услуги, экспорт IT-услуг, инновации.

K I R I S H
So‘nggi yillarda O‘zbekiston iqtisodiy modelida raqamli transformatsiya ustuvor strategik yo‘nalish sifatida 

shakllanib bormoqda. IT Park Uzbekistan atrofida shakllangan siyosiy va institutsional mexanizmlar, soliq 
imtiyozlari rejimi, xorijiy rezidentlar uchun soddalashtirilgan kirish tartiblari hamda eksportga yo‘naltirilgan 
xizmatlar portfeli mamlakatning global IT-ekotizimga integratsiyalashuv jarayonini sezilarli darajada 
tezlashtirmoqda.

“ICT WEEK Uzbekistan 2025” mazkur jarayonning muhim platformasi va xalqaro hamkorlikni namoyon 
etuvchi maydon sifatida e’tirof etiladi. Tadbirda 87 mamlakatdan 850 dan ortiq xorijiy kompaniya va tashkilot 
vakillari ishtirok etgani hamda umumiy qatnashchilar soni 1500 nafardan oshgani milliy IT-ekotizimining xalqaro 
miqyosdagi jozibadorligini ko‘rsatadi. Haftalik yakunida 9 ta xalqaro memorandum, qariyb 896,2 ming dollarlik 
investitsiya hujjatlari, 10 mln dollarlik venchur kelishuvlari, 20 dan ortiq xorijiy kompaniyaning O‘zbekistonda ofis 
ochish niyati hamda “One Stop Shop” dasturi orqali 15 ta yangi xorijiy rezident jalb etilgani qayd etildi. Ushbu 
natijalar nafaqat tadbir samaradorligini aks ettiradi, balki siyosat, kapital va bilim almashinuvini kuchaytiruvchi 
tizimli mexanizm sifatida ham muhim ahamiyat kasb etadi.

“Yevrosiyo texnoparklari” stendi IT Park Uzbekistan (IT Park Capital, IT Park Ventures, IT Park University, 
Enterprise Uzbekistan) hamda mintaqadagi hamkor platformalar – “Astana Hub”, Qirg‘iziston HT Park, 
Ozarbayjon IDDA va Turkmaniston Startup Academy – o‘rtasidagi integratsion hamkorlikni yaqqol namoyon 
etdi. Ushbu hamkorlik uch asosiy yo‘nalishda muhim natijalar beradi:

1.	 Signal effekti: O‘zbekiston mintaqaviy raqamli bozor shakllanishida faol va muhim ishtirokchi sifatida 
namoyon bo‘lmoqda.

2.	 Ta’lim va ishlab chiqarish integratsiyasi: IT Park University hamda mintaqaviy akademiyalar o‘rtasidagi 
hamkorlik malakali IT-kadrlarni tayyorlash va yetkazib berishning barqaror tizimini shakllantiradi.

3.	 Xizmatlar klasteri: Enterprise Uzbekistan kabi institutsional platformalar startaplar va eksportyorlar 
uchun “yagona darcha” mexanizmining samaradorligini oshiradi.

Shuningdek, “Tech Alliance” rezidentlar xiyobonida 17 ta kompaniya tomonidan taqdim etilgan BPO va 
ITO yechimlari O‘zbekistonning autsorsing bozoridagi qiymat taklifini yanada aniqroq namoyish etdi. “BPO 
Community” tashabbusi esa xizmatlar eksportini brendlash, standartlashtirish va targ‘ib qilishda platformaviy 
yondashuvni rivojlantirishga xizmat qiladi.

“Shared Services & Offshore Outsourcing 2025” konferensiyasi O‘zbekistonning global autsorsing 
markaziga aylanish imkoniyatlarini muhokama qilish uchun muhim maydon bo‘ldi. Unda soliq imtiyozlari, 
viza rejimining qulayligi, malakali kadrlar salohiyati hamda xizmatlar sifati kabi omillar alohida e’tirof etildi. 
Konferensiyaning amaliy qismida IT Park mutaxassislari yuridik shaxsni ro‘yxatdan o‘tkazishdan boshlab bank 
operatsiyalarigacha bo‘lgan biznesni boshlash jarayonining to‘liq yo‘l xaritasini taqdim etdilar. Bu esa biznes 
boshlashdagi tranzaksion xarajatlarni kamaytirish, vaqtni tejash hamda investitsion xavflarni kamaytirishga 
xizmat qiluvchi muhim institutsional mexanizm hisoblanadi. Natijada 20 dan ortiq xorijiy kompaniyaning ofis 
ochish niyati, “One Stop Shop” dasturi orqali 15 ta yangi rezidentni jalb etish hamda 1000 ta yangi ish o‘rni 
yaratish rejalari iqtisodiy jihatdan asosli va istiqbolli ko‘rinadi.

Bundan tashqari, “Uzbekistan–Japan ICT Forum” doirasida yapon tilida so‘zlashuvchi IT mutaxassislarini 
tayyorlash hamda Toshkent shahrida Yaponiya bozori uchun ixtisoslashgan markaz tashkil etish tashabbusi ilgari 
surildi. Ushbu tashabbus yuqori qo‘shilgan qiymatga ega xizmatlar eksportini rivojlantirishda “til – madaniyat – 
standart” integratsiyasining muhim ahamiyatini namoyon etadi. Shu bilan birga, bu jarayon raqamli diplomatiya 
elementlarini ham o‘zida mujassam etib, Yaponiya bozoriga yo‘naltirilgan xizmatlar ekotizimida metodik, etik va 
sifat standartlarini tatbiq etish orqali milliy xizmatlar eksportining ishonchliligini oshirishga xizmat qiladi.

“Game GAP 2025” forumida “Tencent”, “Voodoo”, “Grimore Entertainment” va “East Games” kabi yirik 
o‘yin studiyalari vakillarining ishtiroki milliy game-development ekotizimini global tarmoqlar bilan bog‘lovchi 
muhim professional signal sifatida namoyon bo‘ldi. Tadbir yakunida “Hello World”, “BeNice Games”, “RedBall 
Dynamics” va “IndieGO” kompaniyalarining O‘zbekistonda ofis ochish qarori mamlakatda game-development 
sohasining oddiy autsorsing xizmatlaridan intellektual mulk (IP – intellectual property) yaratishga yo‘naltirilgan 
yuqori qo‘shilgan qiymatli faoliyatga o‘tish salohiyatini tasdiqlaydi. Mazkur yo‘nalishda IP kapitalizatsiyasi 
hamda ko‘p yillik royalti daromadlarini shakllantirish imkoniyatlari paydo bo‘lmoqda.

“Uzbek–Korean BPO Forum” yakunlari (6 ta kelishuv, 3 ta pilot autsorsing loyihasi va 3 ta memorandum) ikki 
mamlakat o‘rtasidagi hamkorlikning yangi bosqichga ko‘tarilayotganini ko‘rsatadi. Ushbu hamkorlik modelida 
oddiy pudratchilik munosabatlaridan ko‘ra qo‘shma qiymat yaratishga yo‘naltirilgan yondashuv ustuvor bo‘lib, 
texnologik transfer, metodologik standartlar va xizmat sifati ko‘rsatkichlarini joriy etish bo‘yicha hamkorlikni 
chuqurlashtiradi.

“Startup & Venture” sammitida O‘zbekiston startap ekotizimi qiymati so‘nggi yillarda 3,9 milliard dollargacha, 
ya’ni qariyb 13 barobar o‘sgani qayd etildi. DOMiNO Ventures’ning 20 million dollarlik xalqaro fondi (UzVC 
asosiy investor sifatida), “AloqaVentures” tomonidan amalga oshirilgan 750 ming dollarlik investitsiya bitimlari 
hamda IT Park Ventures’ning AWS Activate dasturi bilan hamkorligi kapital va infratuzilmaning uyg‘unlashgan 
holda rivojlanayotganini ko‘rsatadi. “United Ventures”, “Astana Hub Ventures” va “United Ventures – Yoshlar 
Ventures” o‘rtasidagi memorandumlar Markaziy Yevrosiyo venchur makonini integratsiyalashgan klaster sifatida 
shakllantirishga xizmat qiladi. “Cross-Border Capital Dialogues” sessiyasida 45 ta venchur fondi, jumladan 25 ta 
xalqaro investorning ishtiroki transchegaraviy sarmoyalar uchun Toshkentning ahamiyati ortib borayotganidan 
dalolat beradi.

“Investors Room” platformasida 55 ta startap 28 ta venchur fondi va biznes farishtalari oldida o‘z loyihalarini 
taqdim etdi. Natijada “Yoshlar Ventures” jamg‘armasi uchta loyiha — Inter AI (38 ming dollar), Hisobchi AI 
(37,5 ming dollar) va Educoin (20,7 ming dollar) — ga investitsiya kiritdi hamda 10 million dollarlik yumshoq 
majburiyatlar shakllantirildi.

Toshkent shahri MDH hududida ilk bor Web Summit tarmog‘ining Spotlight tadbirini qabul qildi. 400 dan 
ortiq ishtirokchi, 90 dan ortiq xalqaro ekspert va investorlarning qatnashuvi hamda “Startup Alley” maydonida 
20 ta startapning taqdimoti mamlakatni global texnologik muloqot markazlaridan biriga aylantirish yo‘lida 
muhim qadam bo‘ldi. Panel muhokamalarida global venchur kapital tendensiyalari, yangi bozorlarga kirish 

strategiyalari, Markaziy Osiyoning global qiymat zanjiridagi roli hamda AI, XR va korporativ innovatsiyalar 
masalalari ko‘rib chiqildi.

Shuningdek, “Investor Readiness” intensiv kurslari hamda School 21 platformasida tashkil etilgan 
“Founders without Borders” seminari doirasida 400 dan ortiq ishtirokchi xalqaro ekspertlar tajribasi bilan 
tanishdi. Stanford, MIT va Crunchbase kabi yetakchi bilim manbalari asosida o‘tkazilgan treninglar startaplar 
uchun global bozor talablariga moslashuv (product–market fit, PMF) madaniyatini shakllantirishga xizmat qiladi. 
Bunday bilim, tarmoq va metodologiya oqimi “soft capital” sifatida moliyaviy kapital bilan uyg‘unlashganda 
startap ekotizimining rivojlanishiga ko‘paytma effekt beradi.

Tadbir doirasida imzolangan memorandumlar, xorijiy kompaniyalarning ofis ochish tashabbuslari, 
yangi rezidentlar oqimi hamda B2B uchrashuvlari orqali autsorsing shartnomalari sonining ortishi xizmatlar 
eksportining barqaror o‘sishiga xizmat qiladi. “One Stop Shop” dasturi rezidentlik jarayonlarini soddalashtirib, 
tashqi bozorlarga chiqishdagi byurokratik to‘siqlarni kamaytiradi. Natijada xizmatlar savdosi hajmi oshib, valyuta 
tushumlari va yangi ish o‘rinlari yaratilishi ta’minlanadi.

Yapon tilida so‘zlashuvchi IT mutaxassislarini tayyorlash tashabbusi, BPO standartlari hamda game-
development sohasida IP madaniyatining rivojlanishi kadrlar bozorini eksportga yo‘naltirilgan shaklda 
rivojlantirishga xizmat qiladi. Til kompetensiyasi (JP, EN, KR, AR) bilan bir qatorda texnik standartlar (ISO, 
OWASP, ITIL, PMI) va servis metodologiyalari (SLA/OLA, QoS, NPS) uyg‘unligi eksportchi kompaniyalar uchun 
yuqori qo‘shilgan qiymatli xizmatlar segmentiga kirish imkoniyatini kengaytiradi.

20 million dollarlik venchur fondi, 750 ming dollarlik investitsiya bitimlari, AWS grantlari va transchegaraviy 
hamkorlik memorandumlari startap ekotizimi uchun muhim iqtisodiy signal hisoblanadi. Kapital mavjudligi, 
hatto kichik investitsiya paketlari shaklida ham, prototip yaratish, minimal ishlovchi mahsulot (MVP) ishlab 
chiqish hamda dastlabki bozor sinovlarini o‘tkazish bosqichlarida muhim moliyaviy ko‘prik vazifasini bajaradi. 
“Investors Room” platformasining ikki bosqichli (Alpha/Beta) modeli seed va growth bosqichlari o‘rtasidagi 
moliyaviy uzilishlarni kamaytirishga yordam beradi.

Yevrosiyo texnoparklari stendi va qo‘shma dasturlar mamlakatlar o‘rtasidagi komplementarlik imkoniyatlarini 
kengaytiradi. Masalan, bir hududdagi kuchli sun’iy intellekt kompetensiyalari boshqa hududlarning bozorga 
chiqish imkoniyatlari bilan integratsiyalashganda kompozit qiymat zanjiri shakllanadi. Bunday hamkorlik modeli 
raqobatdan ko‘ra kooperatsiya orqali tezroq masshtablash imkonini beradi.

Web Summit Spotlight, Global Startup Awards kabi xalqaro platformalar bilan hamkorlik mamlakat 
brendining global miqyosda tan olinishini kuchaytiradi. Bunday reputatsion kapital investorlar nuqtai nazaridan 
mamlakat risklarini kamaytiradi hamda loyihalarning qiymatlash ko‘rsatkichlarini yaxshilaydi. Shu sababli ushbu 
ijobiy imijni mustahkamlash uchun tartibga solish barqarorligi, shaffoflik va shartnomalar ijrosining ishonchliligi 
muhim ahamiyat kasb etadi.

X U L O S A  V A  T A K L I F L A R
“ICT WEEK Uzbekistan 2025” tadbiri O‘zbekistonning texnologik rivojlanishida yangi bosqich – institutsional 

brending va mintaqaviy integratsiya bosqichining mustahkamlanayotganini ko‘rsatdi. Haftalik yakunlarida qayd 
etilgan asosiy ko‘rsatkichlar (9 ta memorandum, qariyb 0,9 mln dollarlik investitsiya hujjatlari, 10 mln dollarlik 
venchur kelishuvlari, 20 dan ortiq xorijiy kompaniyaning ofis ochish tashabbusi, “One Stop Shop” dasturi orqali 
15 ta xorijiy rezident jalb etilishi hamda 1000 dan ortiq yangi ish o‘rni yaratish rejasi, Web Summit Spotlight va 
Global Startup Awards kabi xalqaro platformalardagi natijalar) mamlakatning global texnologik zanjirdagi o‘rni 
tobora mustahkamlanib borayotganini ko‘rsatadi.

Autsorsing sohasida (BPO/ITO) xizmat sifati va tezkorligini ta’minlovchi institutsional mexanizmlarning 
rivojlanishi, Yaponiya va Koreya yo‘nalishlari bo‘yicha til hamda standartlar asosidagi hamkorlikning kengayishi, 
game-development sohasida intellektual mulk (IP) kapitalizatsiyasining shakllanishi hamda venchur 
infratuzilmaning rivojlanishi xizmatlar eksportining barqaror o‘sishiga xizmat qilmoqda. Mazkur jarayonlar 
yangi ish o‘rinlari yaratish, valyuta tushumlarini oshirish va innovatsion iqtisodiyotni rivojlantirishga ko‘p qirrali 
(multiplikativ) ta’sir ko‘rsatadi.

Kelgusi bosqichda ustuvor vazifa sifatida kadrlar salohiyatini yanada rivojlantirish va investitsiya 
kapitalining barqaror oqimini ta’minlash muhim ahamiyat kasb etadi. Shu bilan birga, “yagona darcha” 
tamoyilini chuqurlashtirish, xizmatlar sifati va mijozlar qoniqishini baholash ko‘rsatkichlarini (SLA, NPS) milliy 
metodologiyaga joriy etish, startaplar rivojining seed va growth bosqichlari o‘rtasidagi moliyaviy uzilishlarni 
kamaytirish uchun venchur fondlari zanjirini kengaytirish zarur. Bundan tashqari, IP fondlari va bulut 
texnologiyalari uchun kredit resurslarini kengaytirish hamda Central Eurasian Venture Forum 2026 tadbirini 
global investorlar uchun muhim strategik platformaga aylantirish maqsadga muvofiqdir.

Mintaqaviy hamkorlikni chuqurlashtirish ham muhim yo‘nalishlardan biridir. Integratsion klasterlar orqali 
Markaziy Osiyo va Yevroosiyo mamlakatlari bilan hamkorlikni kengaytirish, kompozit qiymat zanjirlarini 

shakllantirish hamda texnologik hamkorlikni mustahkamlash O‘zbekistonning mintaqadagi texnologik markaz 
sifatidagi rolini yanada kuchaytiradi.

Xulosa qilib aytganda, ICT WEEK Uzbekistan 2025 tadbiri nafaqat konferensiyalar majmuasi, balki 
siyosat, kapital va bilimlar oqimini yagona tizimga birlashtiruvchi muhim platforma sifatida namoyon bo‘ldi. 
Mazkur tashabbus mamlakatni texnologiyalarni iste’mol qiluvchi iqtisodiy modeldan innovatsiyalarni yaratish 
va rivojlantirishga yo‘naltirilgan hamkorlik modeliga o‘tkazishda muhim strategik omil bo‘lib xizmat qilmoqda. 
Agar ushbu yo‘nalishdagi tavsiyalar izchil amalga oshirilsa, O‘zbekistonning IT-xizmatlar eksporti, venchur 
kapital bozori va intellektual mulk iqtisodiyotidagi ulushi o‘rta muddatda sezilarli darajada ortishi mumkin. Bu 
esa mamlakatning Yevroosiyo texnologik makonida barqaror va yetakchi o‘rin egallashiga xizmat qiladi.

